
ЗАҢЫ


Қазақстан Республикасының кейбір заңнамалық актілеріне газбен жабдықтау және тауарлық газды үнемді   тұтыну   мәселелері   бойынша  өзгерістер  мен  
                     толықтырулар  енгізу  туралы


1-бап. Қазақстан Республикасының мына заңнамалық актілеріне өзгерістер мен толықтырулар енгізілсін:
1. «Мемлекеттік мүлік туралы» 2011 жылғы 1 наурыздағы Қазақстан Республикасының Заңына:
1) мынадай мазмұндағы 119-4-баппен толықтырылсын:
«119-4-бап. Тауарлық газбен жабдықтаудың бірыңғай жүйесінің объектілерін және тауарлық газбен жабдықтаудың бірыңғай жүйесінің объектілерін салуға арналған жобалық (жобалау-сметалық) құжаттаманы өтеусіз беру
Құрылысы мемлекеттік бюджеттен қаржыландырылатын тауарлық газбен жабдықтаудың бірыңғай жүйесінің объектілерін, сондай-ақ осындай объектілерді салудың жобалық (жобалау-сметалық) құжаттамасын жергілікті атқарушы органдар мемлекеттік жоспарлау жөніндегі уәкілетті орган айқындайтын тәртіппен газ және газбен жабдықтау саласындағы ұлттық операторға немесе дауыс беретін акцияларының (жарғылық капиталға қатысу үлестерінің) елу және одан да көп пайызы газ және газбен жабдықтау саласындағы ұлттық операторға тікелей тиесілі газ тасымалдау және (немесе) газ тарату ұйымына өтеусіз береді.»;
2) 83-баптың 2-тармағы «119-2,» деген цифрлардан кейін «119-4,» деген цифрлармен толықтырылсын.

2. «Газ және газбен жабдықтау туралы» 2012 жылғы 9 қаңтардағы Қазақстан Республикасының Заңына:
1) 1-бапта:
24) және 30) тармақшалар мынадай редакцияда жазылсын:
«24) коммуналдық-тұрмыстық тұтынушы – тауарлық және (немесе) сұйытылған мұнай газын кәсіпкерлік, коммерциялық емес немесе өзге қызметті жүзеге асыруы кезінде оны одан әрі өткізу мақсатынсыз, коммуналдық-тұрмыстық мұқтаждар (тамақ әзірлеу, ыстық сумен жабдықтау және жылыту) үшін сатып алатын, тауарлық газ шығысын есепке алу шегі сағатына 65 текше метрден аспайтын есепке алудың бақылау аспаптары бар дара кәсіпкер немесе заңды тұлға;
30) өнеркәсіптік тұтынушы – газды өнеркәсіп және ауыл шаруашылығы өндірісінде отын және (немесе) шикізат ретінде пайдалану үшін сатып алатын дара кәсіпкер немесе заңды тұлға.
Тауарлық газды өнеркәсіптік тұтынушыларға тауарлық газды кәсіпкерлік, коммерциялық емес немесе өзге қызметті жүзеге асыруы кезінде оны одан әрі өткізу мақсатынсыз, коммуналдық-тұрмыстық мұқтаждар (тамақ әзірлеу, ыстық сумен жабдықтау және жылыту) үшін пайдаланатын, тауарлық газ шығысын есепке алу шегі сағатына 65 текше метрден асатын есепке алудың бақылау аспаптары бар дара кәсіпкерлер немесе заңды тұлғалар да жатады;»;
2) 4-баптың 2-тармағының 2) тармақшасы «ұтымдылығы» деген сөзден кейін «және үнемділігі» деген сөздермен толықтырылсын;
3) 6-бап мынадай мазмұндағы 7-3) тармақшамен толықтырылсын:
«7-3) газды есепке алу аспаптары бар тұрмыстық тұтынушылар үшін тауарлық газды бөлшек саудада өткізудің тұтыну нормаларын бекітеді;»;
4) 8-бап мынадай мазмұндағы 7, 8 және 9-тармақтармен толықтырылсын:
«7. Газ тарату ұйымының меншік құқығында не өзге де заңды негіздерде магистральдық газ құбырына тікелей қосылған газ тарату жүйесі болуға тиіс.
8. Тауарлық газды газ тарату жүйесі арқылы бір мезгілде екі және одан да көп газ тарату ұйымдарының тасымалдауына тыйым салынады.
9.     Газ тарату жүйесінің жекелеген объектілерін  газ турату жүйесіне қосу жоспарланып отырған газ тарату ұйымдарының келісуі бойынша газ тарату ұйымдары болып табылмайтын тұлғалардың  осындай объектілерді салуына жол беріледі.
Бұл ретте газ тарату жүйесіне осындай объектілер қосылған газ тарату ұйымы оларды пайдалануға тиіс, сондай-ақ  тұтынушылардың газ тұтыну жүйелерін оған қосу есебінен, газ тарату жүйесі объектілерін салуға байланысты шығыстарды өтеу кезінде оның меншігіне беруге жатады.»;
5) 9-баптың 1-тармағы мынадай мазмұндағы 2-1) және 
2-2) тармақшалармен толықтырылсын: 
«2-1) тауарлық газбен жабдықтаудың бірыңғай жүйесінің объектілерін салуды жобалауға арналған  тапсырмаларды және олардың жобалық (жобалау-сметалық) құжаттамасын келіседі;
2-2) мемлекеттік бюджеттен қаржыландырылатын, тауарлық газбен жабдықтаудың бірыңғай жүйесінің объектілерін салу жобаларын техникалық қолдап отыруды жүзеге асырады;»;
6) 12-бап мынадай мазмұндағы 7, 8 және 9-тармақшалармен толықтырылсын:
«7. Тауарлық газбен жабдықтаудың бірыңғай жүйесінің объектілерін салуды, жаңғыртуды және (немесе) реконструкциялауды жобалауға арналған тапсырма және олардың жобалық (жобалау-сметалық) құжаттамасы  уәкілетті орган белгілеген тәртіппен ұлттық оператормен және (немесе) дауыс беретін акцияларының (жарғылық капиталға қатысу үлестерінің) елу және одан да көп пайызы ұлттық операторға тікелей тиесілі ұйыммен міндетті түрде келісілуге тиіс.
8.  Ұлттық операторға және (немесе) дауыс беретін акцияларының (жарғылық капиталға қатысу үлестерінің) елу және одан да көп пайызы ұлттық операторға  тікелей тиесілі ұйымға техникалық қолдап отыруды жүзеге асыру кезінде тауарлық газбен жабдықтаудың бірыңғай жүйесінің салынып жатқан объектілеріне еркін кіру ұсынылады.
Осы Заңның мақсаттары үшін техникалық қолдап отыру деп тауарлық газбен жабдықтаудың бірыңғай жүйесінің объектілерін салудың жай-күйін тексеру және байқау түсініледі.
9. Құрылысы мемлекеттік бюджеттен қаржыландырылатын тауарлық газбен жабдықтаудың бірыңғай жүйесінің объектілері пайдалануға берілген күнінен бастап бір жыл ішінде ұлттық операторға өтеусіз берілуге тиіс.
Ұлттық оператормен келісу бойынша осы тармақтың бірінші бөлігінде көрсетілген тауарлық газбен жабдықтаудың бірыңғай жүйесінің объектілері дауыс беретін акцияларының (жарғылық капиталға қатысу үлестерінің) елу және одан да көп пайызы ұлттық операторға тікелей тиесілі газ тасымалдау және (немесе) газ тарату ұйымына  берілуі мүмкін.»;
7) 14-баптың 7-тармағы мынадай мазмұндағы 1-1) тармақшамен толықтырылсын: 
«1-1) осы Заңның 8-бабының 9-тармағына сәйкес газ тарату жүйесінің объектілерін иеліктен шығаруға;»;
8) 34-бап мынадай мазмұндағы 3-1-тармақпен толықтырылсын:
«3-1. Құрылысы мемлекеттік бюджеттен қаржыландырылған, 2024 жылғы 31 желтоқсанға дейін пайдалануға берілген тауарлық газбен жабдықтаудың бірыңғай жүйесінің объектілері ұлттық операторға 2026 жылғы 31 желтоқсаннан кешіктірілмей өтеусіз берілуге тиіс.
Ұлттық оператормен келісу бойынша осы тармақтың бірінші бөлігінде көрсетілген тауарлық газбен жабдықтаудың бірыңғай жүйесінің объектілері дауыс беретін акцияларының (жарғылық капиталға қатысу үлестерінің) елу және одан да көп пайызы ұлттық операторға тікелей тиесілі ұйымдарға берілуі мүмкін.»;

«Табиғи монополиялар туралы» 2018 жылғы 27 желтоқсандағы Қазақстан Республикасының Заңына:
1) 8-бапта:
24-3) тармақша «жергілікті атқарушы органға» деген сөздерден кейін 
«, газ және газбен жабдықтау саласындағы ұлттық операторға» деген сөздермен, «мүлікті беру шартын» деген сөздерден кейін «және (немесе) мүлікті сенімгерлік басқару шартын» деген сөздермен толықтырылсын;
25) тармақша мынадай редакцияда жазылсын:
«25)  табиғи монополиялар субъектілері реттеліп көрсетілетін қызметтерді ұсынған кезде технологиялық циклде пайдаланылатын мүлік жергілікті атқарушы органдардан, мемлекеттік мүлікті басқару жөніндегі уәкілетті органнан және Қазақстан Республикасының газ және газбен жабдықтау саласындағы заңнамасында көзделген өзге үшінші тұлғалардан меншікке немесе өтеусіз пайдалануға алу кезінде, оның ішінде электр желілері басқа энергия беруші ұйымдардан балансқа және (немесе) сенімгерлік басқаруға алынған жағдайда, бекітілген тарифтік сметаға өзгеріс енгізеді;»;
35-1) тармақша «атқарушы органдарға» деген сөздерден кейін 
«, мемлекеттік мүлікті басқару жөніндегі уәкілетті органға» деген сөздермен толықтырылсын;
2) 15-баптың 2-тармағы мынадай редакцияда жазылсын:
«2.  Заңда көзделген жағдайларды қоспағанда, тариф бес және одан көп жыл және (немесе) субъектінің бастамасы бойынша бір жыл мерзімге белгіленеді.»;
3) 24-баптың 10-тармағының 6) тармақшасы мынадай редакцияда жазылсын:
«6) құрылыс жобасының табиғи монополия субъектісінің желілеріне қосуға немесе реттеліп көрсетілетін қызметтің көлемін ұлғайтуға арналған техникалық шарттарға сәйкестігіне келісуді талап етуге тыйым салынады.
Осы тармақтың 6) тармақшасының ережелері құрылысы мемлекеттік бюджет қаражаты есебінен қаржыландырылған тауарлық газбен жабдықтаудың бірыңғай жүйесінің объектілеріне қосылған кезде газбен жабдықтау саласында реттеліп көрсетілетін қызметтерді ұсынатын табиғи монополиялар субъектілеріне қолданылмайды.»;
4) 26-баптың 1-тармағы мынадай мазмұндағы 3-1) тармақшамен толықтырылсын: 
«3-1) табиғи монополия субъектісін дамытуға, оның тиімді жұмыс істеуіне және Қазақстан Республикасының заңнамасында тыйым салынбаған өзге де мақсаттарға бағытталатын пайда алуға;».

3. «Мемлекеттік сатып алу туралы» 2015 жылғы 4 желтоқсандағы Қазақстан Республикасының Заңына:
39-баптың 3-тармағы мынадай мазмұндағы 2) тармақшамен толықтырылсын:
«2)  Қазақстан Республикасының заңнамасында белгіленген бағалар мен тарифтер бойынша тауарларды, жұмыстарды, көрсетілетін қызметтерді сатып алу;».

2-бап. Осы Заң алғашқы ресми жарияланған күнінен кейін күнтізбелік алпыс күн өткен соң қолданысқа енгізіледі.


Қазақстан Республикасының
                 Президенті




